
Na osnovu člana 62. stav (2) Zakona o državnoj službi u institucijama BiH  ("Službeni glasnik BiH", br. 19/02, 35/03, 4/04, 17/04, 26/04, 37/04, 48/05, 2/06, 32/07, 43/09, 8/10 i 40/12), i člana 61. stav (2) Zakona o upravi („Službeni glasnik BiH“, br. 32/02 i 102/09) i člana 12. Uputstva o utvrđivanju liste eksperata i angažovanju eksperata u komisijama za izbor koje imenuje Agencija za državnu službu Bosne i Hercegovine, broj 01-02-2-86/12 od 27.1.2012. godine, Agencija za državnu službu, donosi
O D L U K U

o objavljivanju Javnog poziva za izbor kandidata na listu eksperata

Agencije za državnu službu Bosne i Hercegovine za učešće u komisijama za izbor državnih službenika koje imenuje Agencija za državnu Bosne i Hercegovine
 i uslovima i načinu izbora kandidata
I

Ovom Odlukom propisuju se kriteriji, uslovi, postupak i način izbora lica za upis na listu eksperata Agencije za državnu službu Bosne i Hercegovine (u daljem tekstu: lista eksperata) za učešće u komisijama za izbor državnih službenika koje imenuje Agencija za državnu službu Bosne i Hercegovine (u daljem tekstu: Agencija).
II

Prijavljeni kandidati za učešće u izboru na listu eksperata iz tačke I ove odluke (u daljem tekstu: kandidati), moraju ispunjavati uslove iz čl. 5. i 6. Uputstva o utvrđivanju liste eksperata i angažovanju eksperata u komisijama za izbor državnih službenika koje imenuje Agencija za državnu službu Bosne i Hercegovine.
Pored toga, prijavljeni kandidati moraju da polože ispite u skladu sa odredbama ove odluke, ako nisu oslobođeni od obaveze polaganja istih.
III
Kandidati su dužni u prijavi dostaviti sljedeće:

· ovjerenu kopiju univerzitetske diplome ili druge obrazovne ili akademske kvalifikacije najmanje visoke stručne spreme; iznimno, za kandidate koji su studije završili po Bolonjskom sistemu studiranja, diplomu visokog obrazovanja drugog odnosno trećeg ciklusa, ili iznimno studije prvog ciklusa uz uslov da je tokom studija stečeno najmanje 240 ECTS, uz obavezno dostavljanje osnovne diplome, te svih dodataka diplomi;
· ovjerenu kopiju uvjerenja o državljanstvu (ne starije od šest mjeseci);
· ovjerenu kopiju dokaza o radnom iskustvu (potvrda ili uvjerenje) - radno iskustvo podrazumijeva radno iskustvo stečeno nakon sticanja visoke stručne spreme i na poslovima visoke stručne spreme;

· ovjerenu kopiju dokaza o položenom stručnom upravnom ispitu ili ekvivalentu, za kandidate koji isti imaju položen u skladu sa članom 13. Odluke o načinu polaganja javnog i stručnog ispita; 
· ovjerenu kopiju uvjerenja o nevođenju krivičnog postupka, ne starije od tri mjeseca;
· ovjerenu kopiju dokaza da imaju zvanje docenta ili profesora na visokoškolskoj ustanovi (ukoliko isto ne dokazuju potvrdom ili uvjerenjem o radnom iskustvu), ukoliko kandidati isto posjeduju;
· popunjen i svojeručno potpisan prijavni obrazac za kandidate Agencije za državnu službu Bosne i Hercegovine, koji se može preuzeti na web stranici Agencije: www.ads.gov.ba, sa sljedećim izjavama:
· izjava da nisu otpušteni iz službe kao rezultat disciplinske mjere na bilo kojem nivou vlasti u Bosni i Hercegovini u roku od posljednje tri godine;
· izjava da nisu obuhvaćeni odredbom člana IX.1 Ustava Bosne i Hercegovine;
· izjava da jesu (ili nisu) učestvovali u Komisijama za izbor državnih službenika koje je imenovala Agencija za državnu službu Bosne i Hercegovine, a ne nalaze se na listi eksperata Agencije, uz preciziran period angažovanja;
· izjava da su zdravstveno, pshički i fizički sposobni za rad.
IV

Agencija u skladu sa tač. II i III ove odluke objavljuje Javni poziv radi prijave zainteresovanih kandidata.

Javni poziv se objavljuje na službenoj internet stranici Agencije, sa rokom prijave od najmanje 10 dana od dana objavljivanja.
V

Izbor kandidata na listu eksperata iz tačke I ove odluke izvršiće Komisija za izbor, koju imenuje direktor Agencije, a koja se sastoji od pet članova koji su državni službenici Agencije (u daljem tekstu: Komisija).

Komisija sama bira predsjedavajućeg i donosi poslovnik o radu, većinom glasova.

Zadatak Komisije je da izvrši kontrolu prispjelih prijava i ispunjavanje uslova iz ove odluke za sve prijavljene kandidate, te da obavi postupak testiranja sa kandidatima koji ispunjavaju uslove, a nisu po odredbama ove odluke ispunili uslove za oslobađanje od polaganja testa.
VI
Nekompletne, neuredne i neblagovremene prijave Komisija će odbaciti.

Kandidati čije su prijave uredne, kompletne i blagovremene i koji ispunjavaju uslove Javnog poziva, a po odredbama ove odluke nisu ispunili uslove za oslobađanje od polaganja testa, pristupaju testiranju.

Testiranje kandidata se sastoji iz dva dijela:

· opšti dio (oblasti javnog ispita);
· posebni dio (izborni proces za popunjavanje radnih mjesta državnih službenika).
Kandidati koji ne pristupe ili ne zadovolje na testiranju, isključuju se iz daljeg postupka i ne upisuju se na listu.

VII

Opšti dio se polaže u skladu sa odredbama Odluke o načinu polaganja javnog i stručnog ispita, koji se odnose na način i program polaganja javnog ispita.

Posebni dio se polaže putem testa sa opcijskim odgovorima, i to iz oblasti obuhvaćenih čl. 24. - 27. Zakona o državnoj službi u institucijama Bosne i Hercegovine, Odlukom o načinu polaganja javnog i stručnog ispita („Službeni glasnik BiH“, br. 96/07, 43/10 i 103/12), odnosno Pravilnikom postupcima oglašavanja, izbora kandidata, premještaja i postavljenja državnih službenika u slučaju prenosa i preuzimanja nadležnosti od strane institucija Bosne i Hercegovine ("Službeni glasnik BiH", br. 27/08, 56/09, 54/10 i 70/12), što se naznačava i u javnom pozivu.

Test za posebni dio sastoji se od 10 pitanja i za svako pitanje po pravilu postoje četiri opcijska odgovora, pri čemu je samo jedan odgovor tačan.

Raspoloživo vrijeme za rješavanje iznosi 20 minuta.


Kandidat je zadovoljio ako tačno odgovori na najmanje sedam pitanja.

Komisija utvrđuje pitanja sa opcijskim odgovorima, najkasnije jedan sat prije početka testiranja.
VIII
Testiranja kako opšteg tako i posebnog dijela, će biti oslobođena lica koja imaju zvanje docenta ili profesora na visokoškolskoj ustanovi.
Opšteg dijela testiranja oslobođena su lica iz člana 13. Odluke o načinu polaganja javnog i stručnog ispita.

Posebnog dijela testiranja oslobođena su lica koja su imala priliku učestvovati u izbornim procedurama kao članovi Komisija za izbor državnih službenika, koje je imenovala Agencija za državnu službu, a ne nalaze se na listi eksperata Agencije.
IX
Uredno prijavljeni kandidati koji zadovolje na testiranju ili su oslobođeni od testiranja, upisuju se na listu.

X
Komisija će sačiniti zapisnik o izvršenim zadacima, na osnovu čega nadležni sektor Agencije upisuje uspješne kandidate na listu eksperata.
Ostale kandidate Komisija će obavijestiti o razlozima zbog kojeg se ne upisuju na listu eksperata, sa pravom obraćanja direktoru u roku od osam dana od dana prijema obavijesti, ukoliko smatraju da primjena ove odluke nije pravilna, odnosno ukoliko razlozi da se ne upišu na listu nisu osnovani.

Direktor je obavezan ispitati podnesak nezadovoljnog kandidata i po istom pismeno odgovoriti u pravilu u roku od osam dana od dana prijema podneska.
XI
Ova odluka stupa na snagu danom donošenja i objavit će se zajedno sa javnim pozivom na službenoj internet stranici Agencije.

